Mungiako hiri-inguruneko negozioak bultzatzeko dirulaguntzen oinarri arautzaileak
1. Xedea

Oinarri arautzaile hauen bidez, Mungiako Udalak hiriguneko merkataritza, ostalaritza eta zerbitzu sareari lagundu nahi die.

Helburua bikoitza da. Alde batetik, kale mailan jarduerarik gabe dauden lokaletan negozio berriak irekitzeko pizgarriak ematea, erabiltzen ez diren espazioak berreskuratu eta enplegua sortzeko. Bestetik, martxan dauden negozioak modernizatzen eta sendotzen laguntzea, merkatuaren eskaera berrietara egokitu ahal izateko eta horien lehiakortasuna hobetzeko.

Laguntza honen bidez, Udalak herriko ekonomia suspertu eta kale mailako negozioetan berrikuntza eta digitalizazioa sustatu nahi ditu.
2. Aurrekontua

Deialdi honetan gehienez ere 35.000 € banatuko dira, lerro bitan banatuta:

1. lerroa) Aurreko hilabetean jarduerarik izan ez duten lokaletan negozio berriak irekitzeko, pertsona edo erakunde eskatzailearen EJZko alta-data erreferentziatzat hartuta: 14.000 €
Dirulaguntza: diruz lagun daitekeen gastuaren % 50, gehienez jota 1.500 €.

2. lerroa) Gaur egun dauden negozioak modernizatzeko eta sendotzeko: 21.000 €
Dirulaguntza: diruz lagun daitekeen gastuaren % 50, gehienez jota 1.500 €.

Laguntza-lerro batek aurrekontua agortzen badu eskaera gehiegi daudelako, beste lerroko soberako funtsak berresleitu ahal izango dira defizit hori estaltzeko.
3. Pertsona eta erakunde onuradunak

Norberaren konturako langileak edo autonomoak diren pertsona fisikoak/juridikoak, sozietate zibilak eta ondasun-erkidegoak, mikro enpresak eta enpresa txikiak, 10 langile baino gutxiagokoak, jarduera nagusia Mungiako establezimendu fisikoetan egiten dutenak, kalean bertan, eta 1. eranskinean jasotako Jarduera Ekonomikoen gaineko Zergaren epigrafeetan sartzen direnak.

4. Diruz lagunduko dena

Diruz laguntzeko modukotzat joko dira 2026ko urtarrilaren 1etik eskaera aurkezteko azken egunera arte egindako eta ordaindutako gastuak.
1. lerroa) Aurreko hilabetean jarduerarik izan ez duten lokaletan negozio berriak irekitzeko, pertsona edo erakunde eskatzailearen EJZko alta-data erreferentziatzat hartuta:
- Lokalaren errentamendu-gastuak (gehienez 3 hilabete).
- Lokala egokitzeko hasierako obrak (iturgintza, elektrizitatea, igeltserotza, beirateria, klimatizazioa eta irisgarritasuna).
- Jarduerari zuzenean lotutako altzariak, makineria eta ekipamendua erosi, instalatu eta muntatzea.
- Hasierako inbertsioak teknologia berrietan: ekipo informatikoak, kudeaketa-softwarea, saltokiko terminalak, kutxa erregistratzaileak, web-orria.
2. lerroa) Gaur egun dauden negozioak modernizatzea eta sendotzea:
- Lokala modernizatzeko eta egokitzeko berrikuntzak (fatxadak, barrualdeak, irisgarritasuna).
- Energia-eraginkortasuneko inbertsioak (argiztapena, klimatizazioa, isolamendua).
- Jarduerari zuzenean lotutako altzariak, makineria edo ekipamendua berritzea.
- Inbertsioak teknologia berrietan (ekipo informatikoak, kudeaketa-softwarea, saltokiko terminalak, kutxa erregistratzaileak, etab. Eta digitalizazio aurreratuko inbertsioak (softwarea eguneratzea, marketin digitala, webgunea mugikorretara egokitzea, segurtasun-sistemak, ordainketa-pasabideak, etab.)

Ez dira diruz lagunduko honako gastu hauek: lokalak erostea edo eskualdatzea, ibilgailuak eta salgaiak erostea edo alokatzea; funtzionamendu-gastu arruntak (hornidurak, kontsumigarriak, bulegoko materiala); leasing-a edo renting-a; oinarri hauetan definitutako sorkuntzarekin edo hobekuntzarekin zuzenean lotuta ez dauden tributuak, tasak eta zergak edo aholkularitza-zerbitzuak.

5. Eskatzaileen betekizun eta betebeharrak

· Jarduera Ekonomikoen gaineko Zergan alta emanda egotea eskabidea aurkezteko unean.
· Mungiako Udalarekiko, Bizkaiko Foru Aldundiarekiko eta Gizarte Segurantzarekiko zerga-betebeharrak egunean izatea. Dirulaguntzaren ordainketa egin aurretik, organo kudeatzaileak automatikoki egiaztatuko du zerga-betebeharrak betetzen direla. 
· Udalak egin ditzakeen egiaztapen guztiak baimentzea.
· Dirulaguntzak itzultzeko betebeharrak egunean izatea, Dirulaguntzei buruzko 38/2003 Lege Orokorraren Erregelamenduaren 21. artikuluan ezarritakoaren arabera.  
· Zigor eta administrazio-arloan dirulaguntza edo laguntza publikoak lortzeko aukera galtzearekin zigortuta ez egotea, eta horretarako ezgaitzen dituen legezko debekuren baten eraginpean ez egotea, sexu-diskriminazioagatik edo askotariko diskriminazioagatik gertatutakoak barne, Emakumeen eta Gizonen Berdintasunerako eta Emakumeen aurkako Indarkeria Matxistarik Gabeko Bizitzetarako Legearen testu bategina onartzen duen martxoaren 16ko 1/2023 Legegintzako Dekretuaren 23.2 artikuluan edo Emakumeen eta Gizonen Berdintasun Eragingarrirako martxoaren 30eko 3/2007 Lege Organikoan ezarritakoaren arabera.
· Halaber, Dirulaguntzei buruzko azaroaren 17ko 38/2003 Lege Orokorraren 13. artikuluan ezarritako baldintzak bete beharko dituzte dirulaguntzen onuradun izateko.
· Dirulaguntza jasoz gero, jardueraren gainfinantzaketarik ez egiteko konpromisoa hartzea.

Gainera, 1. lerroan) Aurreko hilabetean jarduerarik izan ez duten lokaletan negozio berriak irekitzeko, pertsona edo erakunde eskatzailearen EJZko alta-data erreferentziatzat hartuta:
· Jarduera Ekonomikoen gaineko Zergan 2026an eman beharko da altan, eta gainera eskaera egin aurretik formalizatu beharko da.
· Lokalak kalean bertan eta ireki aurretik jarduerarik gabe egon beharko du.

6. Eskaera

Aurkezteko epea hilabete bikoa izango da, laburpena Bizkaiko Aldizkari Ofizialean argitaratu eta hurrengo egunetik kontatzen hasita.
Eskabidea Mungiako Udaleko HAZ Herritarrentzako Arreta Zerbitzuan (pertsona fisikoen kasuan bakarrik) edo egoitza elektronikoan aurkeztu beharko da, dagokion dokumentazioarekin batera.
Prozedura ebazteko eta ebatzitakoa jakinarazteko gehieneko epea hiru hilabetekoa izango da, laguntza-eskaera osatu eta hurrengo egunetik zenbatzen hasita.
Epe hori igaro eta jakinarazpenik egin ez bazaio pertsona edo entitate interesdunari, eskabidea administrazio-isiltasunez ezetsi egin dela ondorioztatuko da.

7. Aurkeztu beharreko dokumentazioa

· Eskaera-orri normalizatua eta erantzukizunpeko adierazpena, sinatuta. 
· Erakunde eskatzailearen IFZ pertsona juridikoaren eta/edo nortasun juridikorik gabeko erakundeen kasuan: ondasun-erkidegoak eta sozietate zibilak.
· Laguntzaren xede den enpresaren Jarduera Ekonomikoen gaineko Zergan izandako alten eta bajen ziurtagiria, eskaera aurkeztu baino 3 hilabete lehenagokoa. Ziurtagiri horrek Jarduera Ekonomikoen gaineko Zergan alta eta baja noiz eman den adierazi beharko du, bai eta laguntzaren xede den establezimenduaren kokapena ere.
· Laguntzaren xede diren inbertsioen fakturak, fakturazio-erregelamenduari lotuta daudenak (1619/2012 Errege Dekretua, azaroaren 30ekoa), eta inbertsio horien ordainagiriak, baldin eta eskabidea aurkezteko unean horrelakorik badago. Bestela, ordainketa-egiaztagiriak gehienez 10 egun balioduneko epean aurkeztu beharko dira, jakinarazpena edo zuzentzeko errekerimendua egin eta hurrengo egunetik zenbatzen hasita.
Eskabidea aurkezten den unean erantsitako fakturak bakarrik onartuko dira. Horien zenbatekoak, BEZa kenduta, 100 eurotik gorakoa izan beharko du eta diruz lagundu daitezkeen inbertsioen edo aktiboen deskribapenean argi eta garbi identifikatuta agertu beharko dute. Ez da kontzeptu kodifikaturik onartuko.
Ordainagirien bidez behar bezala egiaztatzen den zenbatekoa bakarrik lagunduko da diruz, nahiz eta fakturetan jasotako kostua handiagoa izan.
Banku-transferentzien bidez edo froga-balioa duten beste bitartekoen dokumentuen bidez egiaztatuko dira ordainketak.
· Banku-helbideratzearen fitxa. Negozioari lotutako banku-kontuaren zenbakia jasotzen duen inprimakia, dagokion finantza-erakundeak baliozkotua.

8. Eskabidea zuzentzea

Programara atxikitzeko eskaerak oinarri hauetan ezarritako baldintzak betetzen ez baditu edo eskatutako dokumentazioa aurkezten ez bada, interesdunari eskatuko zaio gehienez ere 10 egun balioduneko epean zuzen ditzala antzemandako akatsak. Epe hori igarota, eskaeran atzera egindakotzat joko da, urriaren 1eko 39/2015 Legearen 21. artikuluan aurreikusitako baldintzetan ebazpena eman ondoren.

9. Prozedura

Laguntzak ondoz ondoko esleipen-prozedura baten bidez emango dira.
Eskaerak modu ordenatuan ebatziko dira. Horretarako, eskabideen erregistroa hartuko da erreferentziatzat (eguna eta ordua), espedientea osatuta dagoen unearen arabera. Eskabidea zuzendu edo osatzeko eskatu behar izanez gero, zuzenketa egin den eguna eta ordua hartuko dira erreferentziatzat.
Aurrekontua agortzen den unean ebazteke dauden eskaerak ukatu egingo dira arrazoi horrengatik.
10. Bateragarritasuna

Deialdi honen babesean lortutako laguntza bateragarria izango da beste administrazio publiko edota erakunde batzuetatik jasotako beste edozein diru-laguntza, laguntza, diru-sarrera edo baliabiderekin, baldin eta gainfinantzaketarik ez badago.



11.- Datuen babesa

Mungiako Udalak konpromisoa hartzen du dirulaguntza hauen onuradunei buruzko informazioa ez erabiltzeko programaren esparrukoa ez den beste ezertarako. Datu pertsonalen tratamendua honako hauetan ezarritakoaren arabera egingo da: 3/2018 Lege Organikoa, abenduaren 5ekoa, Datu Pertsonalak Babesteari eta Eskubide Digitalak Bermatzeari buruzkoa; 2016/679 (EB) Erregelamendu, Europako Legebiltzarrarena eta Kontseiluarena, 2016ko apirilaren 27koa, datu pertsonalen tratamenduari eta datu horien zirkulazio askeari dagokionez pertsona fisikoak babesteari buruzkoa.

